
O‘qitish jarayonida samarali, sifatli natijaga erishmoq uchun oldindan 

tarbiyalanuvchilarga qanday kompetensiyalar singdirilishini oydinlashtirib olish 

muhim ahamiyat kasb etadi(6-11). Zotan, global jarayonlar an’anaviy saboqlarni inkor 

etmoqda. Shuning uchun ham “O‘quv-tarbiya jarayonlarini tashkil etishda ham 

an’anaviy usullardan farqli o‘laroq, yangicha pedagogik yondashuvlarni o‘zlashtirish va 

ta’lim jarayonida qo‘llash zamon talabidir”(5-36). Darhaqiqat, dars jarayonini tashkil 

etishda interfaol usullardan foydalanilsa o‘quvchilarga qulay ijodiy fikr yuritish uchun 

muhit yaratiladi. Chunki “O‘qituvchi interfaol dars jarayonida o‘quvchining diqqat 

markazida bo‘ladi va uning barcha aytgan so‘zlari qanday bo‘lsa shundayligicha ularga 

etib boradi”(1-9). Bu esa o‘z navbatida, o‘quvchilarning o‘zaro fikr almashishlariga 

imkon beradi. O‘zaro axborot olish va berish uchun sharoit tug‘diriladi. Yechimi 

kutilayotgan masalalarni hamkorlik va hamjihatlikda muhokama etadilar, yechim 

topadilar, vaziyatdan chiqishda ham hamijodkorlikda yechadilar. Olgan axborotlari 

asosida bilimlarini bir-birlariga namoyish etadilar. Bir–birlaridan ilhomlanib, ruhiy 

qoniqish hosil qiladilar. Bir–birlarini tushunish ularda qiziqish paydo qilib, vaqt 

o‘tganini bilmay qoladilar. Har bir ishtirokchi ta’lim mazmunini mualliflaridek his 

qiladilar. Ta’lim mazmunini to‘la o‘zlashtirishga va sifat-samaradorlikka erishadilar. 

Shuning uchun ham bu usulni ayrim manbalarda hamijodkorlik pedagogikasi deb ham 

ta’kidlashadilar. 

Interfaol usul nima va u nimani anglatadi? Interfaol usullar o‘quvchilarning o‘zaro 

muloqat va o‘zaro ta’siridagi dars jarayonini amalga oshiradi. Interaktiv ingliz so‘zidan 

olingan bo‘lib, “Interakt”, ya’ni Inter – bu “o‘zaro”, akt – harakat, ta’sir, faollik 

ma’nolarini beradi. 

Interfaollik asosida tashkil etilgan darslar o‘quvchini erkin fikr yuritishga va 

axborotlarni faollikda hal etishga o‘rgatadi(4-17). Guruhlarda masalalar echimini 

topishga, hamkorlikda ish yuritishga, o‘z fikrlarini yozma bayon etish ko‘nikma, 

malakalarini shakllantiradi. Interfaol metodlarda ish yuritish, an’anaviy metodlardan 

voz kechish degani emas, balki dars mazmunini o‘zaro faollikda, hamkor va 

hamijodkorlikda hal etishni tashkil eta olishdir. 

Interfaol ta’limni quyidagi metodlari mavjud: 

- Muammoli ta’lim; 

- Loyihali ta’lim; 

- O‘yin orqali kechuvchi ta’lim; 

- Kreativ ta’lim; 

- Evristik ta’lim; 

- AKT  ta’limlaridir. 

Interfaollik bu o‘zaro ikki kishi faolligi, ya’ni bunda o‘quv – biluv jarayoni o‘zaro 

suhbat tariqasida, dialog shaklida (kompyuter aloqasi) yoki o‘qituvchi – 

o‘quvchilarning o‘zaro muloqatlari asosida kechadi. 

Interfaollik – o‘zaro faollik, harakat, ta’sirchanlik, u o‘quvchi va o‘qituvchi 

muloqatlarida sodir bo‘ladi. 

Interfaol usulning bosh maqsadi o‘quv jarayoni uchun eng qulay muhit va vaziyat 

yaratish orqali o‘quvchining faol, erkin, ijodiy fikr yuritishga muhit yaratishdir. 

O‘quvchining intelektual salohiyatini, ichki imkoniyatlarini namoyon etish orqali 

ta’limda sifat – samaradorlikni ta’min etish demakdir. 

Interfaollikda tashkil etilgan darslar shunday kechadiki, bu jarayonda birorta 

ham o‘quvchi chetda qolmay, ya’ni ular eshitgan, o‘qigan, ko‘rgan, bilgan fikr  - 

mulohazalarini ochiq – oydin bildirish imkoniyatiga ega bo‘ladilar. 

O‘zaro bilimlar, g‘oyalar, fikrlarni almashish jarayoni sodir bo‘ladi. Bu dars 

jarayonida samimiylikni ta’minlaydi, bilim olishga havas, qiziqish ortadi, bir-birlarini 

qo‘llab–quvvatlash, o‘zaro do‘stona munosabatlar shakllanadi. 

Interfaol darslar tashkil etilganda o‘quv jarayoni yakka tartibda, juft holatda, 

kichik guruhlarda ishlashga o‘rganadilar. 

Bunday holda tashkil etilgan mashg‘ulotlar izlanishga asoslangan rejalar, rolli 

o‘yinlar avvaldan rejalashtirish, algoritmlash, modullashtirish, darsliklar bilan ishlash, 

turli hujjatlar bilan ishlash, axborot manbalari bilan ishlash, ijodiy iishlashlardan 

foydalanish mumkin. 

Interfaol darslarni tashkil etish bosqichlari. O‘quv predmeti mavzusini va 

mazmunini tanlash; 

- Darsning o‘quv mavzusi yuzasidan yagona umummaqsadni belgilash; 

- Darsning o‘quv mazmunini ishlab chiqishda beriladigan nazariy va amaliy 

bilimlarni belgilash; 

- O‘quvchi tomonidan o‘zlashtirishi lozim bo‘lgan tushuncha, bilim, ko‘nikma, 

malakalarini ifoda etish; 

- Darsning shakli, metodi, vositalarini tanlash; 

- Tushuncha, bilim, ko‘nikma, malakalarni o‘zlashtirish uchun ta’lim oluvchi 

tomonidan sarflanadigan vaqt birligini hisobga olish; 

- Har bir bosqich natijalarini olish uchun mashq va misollar tizimini yaratish; 

- Nazorat olib borish uchun testlar, savollar ishlab chiqish; 

- Dars jarayonini olib borish ketma-ketligi va yakunlash mexanizmini yaratish. 

Interfaol asosida tashkil etilgan ta’limda o‘qituvchi va o‘quvchi 

munosabatlarining o‘zgarishi. O‘qituvchi bilimni tashuvchi, etkazuvchi emas, 

o‘quvchini o‘qish, bilim olishda yordamchi, maslahatchi, tashkilotchi rahbarga 

aylanadi; 

- Uning uchun o‘qituvchi – algaritmlash, modullashtirish, loyihalash, 

hamijodkorlikda fikrlash sharoitida ish yuritishga o‘rganmog‘i kerak; 

- O‘qituvchi o‘qitibgina qolmay, o‘qishga o‘rgatishi kerak, bilimni berishgina emas, 

uni manbalardan ola bilishga, ikki tomonlama faol ish yuritishga odatlanishi kerak; 

- O‘quvchini o‘zini o‘zi o‘qitish, faol ishlashga, yakka, juft, kichik guruhlarda 

ishlashga muhit yaratish, o‘quv jarayoniga individual yondashish kerak. Ana shunda 

o‘quv mazmunini o‘zlashtirish kafolatlanadi. 

Xulosa qilib aytganda, ta’lim tizimimizda interfaol faoliyatda ish olib borishni 

yo‘lga qo‘ysak: 

• Yosh o‘qituvchilarni yangilikka intiluvchanligi, yangi metodlarni dars jarayonida 

qo‘llash ko‘nikma, malakalari shakllanadi; 

• Uzluksiz ravishda mashg‘ulotlarda, ijodiy guruhlarda, o‘z ustida mustaqil ishlash 

orqali interfaol usulda ishlash ko‘nikmasi shakllanadi; 

• Bunday muhitda ish yuritganda o‘quvchilar o‘quv jarayonini harakatlantiruvi 

kuchga aylanadi. U esa ta’limda sifat va samaradorlikni oshiradi hamda yosh avlodni 

yanada komillikka undaydi. 

Xulosa qilib aytganda, boshlang’ich ta’limda mukammal ishlangan dastur, 

takomillashtirilgan ish reja va pedagogik mahorat asosida o‘tkaziladigan interfaol 

darslarda ta’lim jarayoni yangi mazmun va shaklda bo‘lishi uchun o‘quvchi bilim 

darajasi, idroki, fikrlash qobiliyati, qiziqishi va yosh xususiyatlarini hisobga olgan 

holda yangi pedagogic texnologiyani joriy etish va shu asosda komil insonni 

tarbiyalash o‘qituvchining eng dolzarb vazifalaridan biri bo‘lib qolmoqda. Chunki 

pedagogik texnologiya o‘quv omillarini yaratishga asoslangan bo‘lib, o‘quvchilarni 

tafakkur dunyosini kengaytirishga, tezkorlikka, o‘quv, o‘quv-ishlab chiqarish 

faoliyatiga, amaliy harakatga, yangi g’oyalar olamiga jalb etadi. Shunga ko‘ra, 

boshlang’ich sinflarda interfaol darslar olib borish va uni global jarayonda didaktik 

texnologiyasini  takomillashtirib borish asosiy burchlarimizdandir. 

